
TASHQI MЕHNAT 
MIGRATSIYASI

O. N. Djurayev
PhD, Qarshi davlat universiteti, Iqtisodiyot kafedrasi katta o‘qituvchisi

Annotatsiya: XXI asrda jahon mamlakatlari iqtisodiyotining integratsiyalashuvi va liberallashuvi jarayonida mehnat migrat­
siyasining har bir mamlakat ijtimoiy iqtisodiy taraqqiyotidagi ahamiyati kundan-kunga ortib bormoqda. Ayniqsa, mehnat 
resurslariga boy va xalqaro mehnat migratsiyasining asosiy ishtirokchilaridan biri bo‘lgan O‘zbekiston uchun mehnat 
migratsiyasi masalalari muhimdir. Shu sababli, maqolada mamlakatimizda mehnat migratsiyasining kelib chiqish sabab­
lari, uning o‘ziga xos xususiyatlari, hozirgi holati va istiqbollari o‘zining batafsil bayonini topgan.

Kalit so‘zlar: jahon iqtisodiyoti, globallashuv, halqaro mehnat bozori, ishsizlik, oqilona bandlik, tashqi mehnat migratsiyasi, 
demografik holat, mehnat sharoitlari.
Abstract: In the process of integration and liberalization of the economy of world countries in the 21st century, the impor­
tance of labor migration in the socio-economic development of each country is increasing day by day. The issues of 
labor migration are especially important for Uzbekistan, which is rich in labor resources and one of the main participants 
in international labor migration. Therefore, in the article, the causes of labor migration in our country, its characteristics, 
current situation and prospects are described in detail.

Key words: world economy, globalization, international labor market, unemployment, reasonable employment, foreign 
labor migration, demographic situation, working conditions.
Аннотация: В процессе интеграции и либерализации экономики стран мира в XXI веке значение трудовой 
миграции в социально-экономическом развитии каждой страны возрастает с каждым днем. Вопросы трудовой 
миграции особенно важны для Узбекистана, который богат трудовыми ресурсами и является одним из основных 
участников международной трудовой миграции. Поэтому в статье подробно описаны причины трудовой миграции 
в нашей стране, ее особенности, текущая ситуация и перспективы.

Ключевые слова: мировая экономика, глобализация, международный рынок труда, безработица, разумная заня­
тость, внешняя трудовая миграция, демографическая ситуация, условия труда.

K I R I S H  ( I N T R O D U C T I O N )
Mehnat migratsiyasi bugungi kunga kelib jahon mamlakatlari iqtisodiyoti rivojlanishining muhim fenome­

niga aylandi. Jahon xo‘jaligi rivojlanib, mamlakatlararo integratsion aloqalar kuchayib borishi bilan birga tashqt 
mehnat migratsiyasi ham tobora kuchayib bormoqda va ushbu jarayon kelajakda yanada tez sur’atlarda davom 
etadi. Rivojlangan mamlakatlar va iqtisodiy qoloq mamlakatlar o‘rtasidagi farqlarning uzluksiz kuchayib borayot­
gani ham ushbu jarayonlarni jadallashtirishga kuchli ta’sir ko‘rsatayotganligi tabiiy. Mehnat migratsiyasi kishilik 
jamiyati taraqqiyotining hozirgi bosqichida migratsiyaning o‘ziga hos munosib ish va yuqori daromad topish 
maqsadida amalga oshirilgan alohida turi bo‘lib, iqtisodiyoti og‘ir ahvolda bo‘lgan rivojlanayotgan mamlakat­
larda ishsizlik va past ish haqinig jiddiy muammolarini hal etishning asosiy yechimlaridan biriga aylandi.

Mehnat migratsiyasi mustaqillikning dastlabki yillarida mamlakatimizda yuzaga kelgan iqtisodiy tanglik 
va ijtimoiy beqarorlik xavf-xatarlaridan saqlanishning asosiy vositasi bo‘ldi. Chunki aynan mehnat migratsi­
yasi ishchi kuchi resurslariga boy mamlakatimiz uchun iqtisodiy muammolarni va ijtimoiy ziddiyatlarni yum­
shatish imkoniyatini yaratdi. Yuzaga kelgan ushbu imkoniyatdan foydalanmaslik endi mustaqillikka erishgan 
yosh davlat iqtisodiyoti taqdirini xavf ostida qoldirish bilan barobar edi. Mehnat migrantlarini xorijga jo‘natish 
natijasida mamlakat ichida ishsizlikdarajasining qisqarishidan va mamlakatga xorijiy valyuta o‘tkazmalari kelib 

Stushishidan manfaatdor edi. Davlat mehnat migratsiyasi siyosatini yuritishda, uni tartibga solish mexanizmla­

rini ishlab chiqishda mamlakat ichidagi va jahon xo‘jaligidagi vaziyatni, ushbu muhim sohada yuz berayotgan 
keskin o‘zgarishlarni hisobga olgan holda ish tutadi. O‘zbekistonda harakatlar strategiyasi doirasida amalga 
oshirilgan islohotlar tashqi mehnat migratsiyasi uchun yangi vaziyat yuzaga kelishini ta’minlab berdi. Ayniqsa, 
aholi jon boshiga YAIM hajmini keskin oshirish, mamlakatda kambag‘allikni qisqartirishga qaratilgan chora-tad­
birlar davlat mehnat migratsiyasi siyosatining keskin o‘zgartirish uchun real imkoniyat va zaruriy ehtiyoj tug‘dirdi. 
Bularning barchasi mehnat migratsiyasiga nisbatan davlat siyosatini yangi asoslarda takomillashtirish, aniqrog‘i 
tubdan o‘zgartirish zaruratini keltirib chiqardi. Bizningcha, davlatning tashqi mehnat migratsiyasiga nisbatan 
yangicha siyosati o‘zida uchta muhim narsani aks ettirmog‘i lozim. Bu,

birinchidan, amalga oshirilgan islohotlar natijasida mamlakatda yuzaga kelgan yangi ijtimoiy-iqtisodiy 
vaziyat, yangi imkoniyatlar;

ikkinchidan, Taraqqiyot strategiyasida milliy iqtisodiyotni tez sur’atlir bilan rivojlantirish bo‘yicha belgilangan 
strategik vazifalar;

uchinchidan, tashqi mehnat migratsiyasida global darajada jahon xo‘jaligida kechayotgan murakkab jara­
yonlar.

M A V Z U G A  O I D  A D A B I Y O T L A R N I N G  T A H L I L I  ( L I T E R A T U R E  R E V I E W )
XX asrning oxiri XXI boshlarida jahon xo‘jaligi miqyosida kechayotgan murakkab ijtimoiy-iqtisodiy jarayon­

lardan biri – bu tobora avj olib borayotgan mehnat migratsiyasi hisoblanadi. Mehnat migratsiyasi faqat mehnat 
migrantlarining turmush tarzi, ularning ijtimoiy-iqtisodiy ahvoli, bandligi, daromadlari, psixologiyasi, madaniyati, 
dunyoqarashiga kuchli ta’sir ko‘rsatibgina qolmaydi. U ishchi kuchi eksporti hamda importi bilan shug‘ullanuvchi 
mamlakatlarning ham ijtimoiy-iqtisodiy rivojlanishiga jiddiy ta’sir ko‘rsatadi. Shu sababli mehnat migratsiyasi­
ning mohiyati va mazmuni, ishchi kuchi migratsiyasiga ta’sir etuvchi omillar va o‘z navbatida, uning mamlakatlar 
iqtisodiyotiga ta’siri, mehnat migratsiyasining ijobiy jihatlari va salbiy oqibatlari, ishsizlik muammolari va ularni 
bartaraf etish yo‘llari, mehnat migratsiyasining sabab va oqibatlari, mehnat resurslarining shakllanishi, jahonda 
yuz berayotgan mehnat migratsiyasi jarayonlari, mehnat migratsiyasini davlat tomonidan tartibga solish usul­
lari va vositalarini tadqiq etishga qaratilgan ilmiy izlanishlar Keyns J.M. [22], Pigu A. [24], Kastles., Miller M.J. [21], 
Dansegiyer R.M.  [23], Erenberg R.D., Smit R.S.  [20], Ionsev V.A.  [6], Kartashov S.A., Odegov Yu.G., Kokorev 
I.A. [7], Falk M., Vorter M. [25] larning asarlarida o‘rganilgan.

O‘zbekistonda ishsizlikning yuzaga kelishi va keskin tus olishining sabablari, mehnat migratsiyasi mua­
mmolarini bartaraf etish yo‘llari hamda mamlakatimizda mehnat migratsiyaini samarali tashkil etishga oid tad­
qiqotlar Abduraxmonov Q.X. [1], Ubaydullayeva R.A., Ata-Mirzayev O.B., Umarova N.O. [11], Maksakova L.P. [8], 
Umurzakov B.X.  [12], Artikova D.A.  [2], Xolmo‘minov Sh.R., Xomitov K.Z., Bobanazarova J.X., Abduramanov 
X.X. [19] larning asarlarida o‘rganilgan.

Tahliliy yondashuv natijalari shuni ko‘rsatdiki, xalqaro mehnat migratsiyasi juda ko‘p ichki va tashqi 
omillarning kuchli ta’siri ostida o‘zgaruvchan murakkab iqtisodiy jarayondir. Vaziyatga qarab, u muayyan vaqt­
larda kuchayib-pasayish tendensiyasiga ega bo‘lib, ma’lum hudud, mamlakat, mintaqalar ijtimoiy-iqtisodiy 
hayotida sodir bo‘layotgan jarayonlarga mos ravishda o‘zining ijobiy, salbiy, joiz bo‘lsa, siyosiy ta’sirini o‘tkazish 
xususiyatiga ega. Mamlakatda yuzaga kelgan ijtimoiy-iqtisodiy vaziyatdan kelib chiqqan holda, so‘nggi yillarda 
O‘zbekistonda tashqi mehnat migratsiyasini tartibga solish borasida keng ko‘lamli islohotlar amalga oshiril­
moqda. Lekin, shunga qaramay O‘zbekistonda tashqi mehnat migratsiyasiga oid davlat siyosatini yanada tako­
millashtirish zarurati hamon saqlanib qolmoqda.

T A D Q I Q O T  M E T O D O L O G I YA S I  ( R E S E A R C H  M E T H O D O L O G Y )
Tadqiqot mehnat migratsiyasidan har ikkala tomonning (ishchi kuchini eksport qiluvchi va import qiluvchi) 

ko‘zlagan maqsadi va unga erishish yo‘llari, ushbu jarayonning ishtirokchi mamlakatlar ijtimoiy-iqtisodiy taraqqi­
yotiga ta’sirini tahlil qilishni nazarda tutadi. Unda davlatning mehnat migratsiyasi siyosatining shaklanishida 
bevosita ta’sir ko‘rsatayogan omillarning tahliliga asosiy e’tibor qaratildi. Tadqiqot mehnat migratsiyasiga oid 
nazariy va amaliy ilmiy izlanishlar natijalariga, shuningdek mavzuga daxldor meyoriy-huquqiy hujjatlarga asos­
langan holda amalga oshirildi. Tadqiqot jarayonida mehnat migratsiyasining holati va rivojlanish istiqbollarini 
o‘rganishda dialektik va tizimli yondashuv, guruhlash, mantiqiy va taqqoslama tahlil, induksiya-deduksiya, 
sotsiologik tadqiqot, qiyosiy va omilli tahlil, statistik va dinamik yondashuv usullaridan foydalanildi. Amalga 
oshirilgan tadqiqotdan mehnat migratsiyasini tartibga solishning yangi takomillashgan strategiyasini shakllanti­
rish va mamlakat ijtimoiy-iqtisodiy taraqqiyotiga ijobiy ta’sirini oshirishga erishish maqsad qilib qo‘yilgan.

T A H L I L  V A  N A T I J A L A R  ( A N A LY S I S  A N D  R E S U LT S )
O‘zbekiston mustaqillikka erishgan davrda qishloq xo‘jaligi milliy iqtisodiyotning yetakchi tarmoqlaridan biri 

bo‘lib, unda jami iqtisodiyotda band bo‘lgan aholining 1/3 qismi ijtimoiy foydali mehnat bilan band edi, hozir esa 
u 26,2 %gacha tushdi [18]. Shu davr mobaynida qishloq aholisi tarkibida mehnat resurslari 1,6 martaga ko‘paydi. 
Natijada qishloq joylarida mehnat bozorida ishchi kuchi taklifi va unga bo‘lgan talab o‘rtasidagi nomutanosiblik 
yanada kuchaydi. Umuman qishloq xo‘jaligida band bo‘lgan aholi sonining tobora qisqarib borishi hamda jami 
iqtisodiyotda band aholi sonidagi ulushining pasayishi jahon xo‘jaligi tarkibida ro‘y berayotgan global tenden­
siyalarga xos bo‘lib, ushbu jarayonlar kelgusida yanada jadallashib boradi. Iqtisodiy jihatdan rivojlangan G‘arb 
davlatlarida ushbu ko‘rsatkich 3-5 % atrofida ekanligi, Germaniyada 2 %dan ham pastligi, Niderlandiyada bor-
yo‘g‘i 1 % ekanligi fikrimizning yorqin dalilidir. Bu shuni ko‘rsatadiki, g‘arb dehqoni 20-33 kishini, nemis dehqoni 
50 kishini, niderland dehqoni 70 kishini, o‘zbek dehqoni esa atigi 4 kishini qishloq xo‘jaligi mahsulotlari bilan 
ta’minlaydi. Bunday holatning asosiy sababi mamlakatimizda qishloq xo‘jaligi ishlab chiqarishining tarkibida 
ekstensiv omillarning ulushi yuqori, tarmoq xodimlari mehnatining unumdorligi esa juda past [3].

Mamlakatda izchil amalga oshirilayotgan keng ko‘lamli iqtisodiy islohotlar bosqichma-bosqich qishloq 
xo‘jaligini taraqqiyotning dinamik ravon yo‘liga olib chiqadi. Kelajakda u O‘zbekiston milliy iqtisodiyotining shun­
chaki tarkibiy qismi emas, balki uni yuksaltirishning mustahkam poydevoriga, yetakchi tarmog‘iga aylanadi. 
Tarmoqda zamonaviy texnika bilan qurollanish, innovatsion texnologiyalarni joriy etish keng ko‘lamda amalga 
oshiriladi, mehnat unumdorligi oshib, uning iqtisodiyotda jami bandlarga nisbatan ulushi 5-6 %gacha tushishi 
mumkin. Bu holat qishloq xo‘jaligida band bo‘lganlar sonining keskin qisqarishini bildiradi va mehnat bozorida 
ishchi kuchi taklifi oshadi. Natijada mehnat bozoridagi ishchi kuchiga talab va taklif o‘rtasidagi nisbat bo‘yicha 
nomutanosiblik yanada kuchayib boradi.

Yangi O‘zbekiston va tashqi mehnat migratsiyasi siyosatini tubdan o‘zgartirish uchun paydo bo‘lgan yangi 
imkoniyatlar

Hozirgi iqtisodiyotning innovatsion sharoitida mehnat migratsiyasi bilan bog‘liq masalalarga hukumat 
miqyosida katta e’tibor qaratmoqda. 2020-yilning sentyabr oyida mamlakatimiz Prezidenti Sh.M.Mirziyoyev 
tomonidan “Xavfsiz, tartibli va qonuniy mehnat migratsiyasi tizimini joriy etish chora-tadbirlari to‘g‘risida”gi  [13] 
qarorning imzolanishi fikrimizning yorqin dalilidir. Ushbu qaror, xalq farovonligini oshirish, davlatimizning xalqaro 
nufuzini ko‘tarish, mamlakatga yaxshi samara bermayotgan mehnat migratsiyasi illat va kamchiliklaridan xolos 
etishga qaratilgan. 2021-yil 1-yanvardan boshlab tashkillashtirilgan mehnat migratsiyasini yo‘lga qo‘yish va 
unga asosan xorijga chiqib ketayotgan shaxslarni ishga yuborishdan oldin majburiy tartibda kasb-hunarga 
o‘qitish va tilni o‘rgatish tizimining joriy etilishi – O‘zbekistonda mehnat migratsiyasi muammosini hal etishning 
asosiy markaziga aylandi. Qarorda mamlakatda mehnat migratsiyasiga oid muammolarni hal etishning aniq 
mexanizmlari ifodalangan va uni amalga oshirish yo‘llari belgilangan.

2020-yilning avgust oyida qabul qilingan “Kambag‘al va ishsiz fuqarolarni tadbirkorlikka jalb qilish, ularning 
mehnat faolligini oshirish va kasb-hunarga o‘qitishga qaratilgan hamda aholi bandligini ta’minlashga oid 
qo‘shimcha chora-tadbirlar to‘g‘risida”gi Prezident Qarorida [9] O‘zbekistonda mehnat migratsiyasi bilan bog‘liq 
muammolarni samarali yechish mexanizmlarini yaratish va joriy qilish nazarda tutilgan.

Keyingi yillarda davlatimiz tomonidan tashqi mehnat migratsiya siyosatini takomillashtirish va tartibga 
solish borasida olib borilayotgan chora-tadbirlar zamirida xorijda ishlayotganlarga nisbatan munosabat 
o‘zgarib, mehnat migrantlari bilan muloqot o‘rnatildi, ularning muammo va ehtiyojlarini o‘rganish hamda hal 
qilish bo‘yicha yangicha tizimda ishlash joriy qilindi. Jumladan, tashqi mehnat migratsiyasi agentligi tomonidan 
tashqi mehnat migratsiyasida faoliyat olib borayotgan O‘zbekiston fuqorolariga amaliy yordam berish maqsa­
dida xorijda mehnat faoliyatini amalga oshiruvchi shaxslarni qo‘llab quvvatlash hamda huquq va manfaatlarini 
himoya qilish jamg‘armasi tashkil etildi.

Bugungi kunda ushbu jamg‘arma mablag‘lari hisobidan mingdan ortiq fuqarolarga yordam ko‘rsatilib, 
xorijda qiyin ahvolda qolgan mehnat migrantlarini vatanga qaytarish, ularga yuridik yordam berish, jumladan, 
ish beruvchilar tomonidan to‘lanmagan ish haqlarini undirish bo‘yicha amaliy ishlar olib borilayotgani diqqatga 
sazovor. Jumladan, ushbu ishlar zamirida mehnat migrantlarining hayoti va sog‘lig‘ini sug‘urtalash, ularning oila 
a’zolari uchun ipoteka kreditlarini ajratish, vaqtinchalik mehnat faoliyatini amalga oshirish uchun xorijga keta­
yotgan fuqarolarning transport xarajatlarini subsidiyalash, shuningdek, xorijda ishlamoqchi bo‘lgan shaxslarni 
talab yuqori bo‘lgan kasblarga o‘qitish, qaytib kelgan mehnat migrantlarining bandligini ta’minlash maqsadida 
band bo‘lmagan yoshlar va ayollarning kasbga o‘qitish xarajatlarini qoplash uchun ish beruvchilarga subsidiya 
taqdim etish bo‘yicha keng ko‘lamli loyihalar amalga oshirildi. Ayniqsa, ishsiz aholini kasbga tayyorlashda 
Koreya xalqaro hamkorlik agentigi (KOICA) tajribasi asosida “Ishga marhamat” monomarkazi hamda uning 
hududiy filiallari yordamida tashqi mehnat migrantlarini xorijiy tillarga, kasbga va xorijiy mamlakatlar qonun­
chiligini o‘rgatish bo‘yicha amaliy tizim yaratildi.

SNazarimizda, O‘zbekistonda mehnat migratsiyasiga oid murakkab va o‘ta dolzarb muammoni yechishda 

uning faqat milliy iqtisodiyotga keltirayotgan qo‘shimcha daromadlarining o‘zi bilan cheklanib qolish unchalik 
to‘g‘ri bo‘lmaydi. Bu borada davlat siyosatini shakllantirishda bir qator muhim jihatlar hisobga olinishi shart. 
Chunki mehnat migratsiyasi tobora globallashib borayotgan jahon xo‘jaligida kechayotgan va xalqaro mehnat 
taqsimoti bilan uzviy bog‘liq murakkab va o‘ta o‘zgaruvchan jarayon. Bundan tashqari, ishchi kuchi resurslarini 
xorijga eksport qilayotgan O‘zbekiston uchun uning ijtimoiy va iqtisodiy oqibatlari, ushbu oqibatlarning mam­
lakat taraqqiyotiga ta’siri nuqtayi nazaridan ijobiy hamda salbiy jihatlari mavjud. Ushbu oqibatlar turli omillarning 
kuchli ta’siri ostida u yoki bu tomonga qarab o‘zgarishi ham mumkin. Unga nisbatan davlat siyosatini shakllan­
tirishda ishchi kuchi eksportidan olinayotgan pirovard samarani baholashda uzoq kelajak nuqtayi nazaridan 
yondashish kerak. Bu yerda uzoqni ko‘zlab bir qator ichki va tashqi omillarni hisobga olgan holda kompleks 
yondashish maqsadga muvofiq. Bizningcha, bular tarkibiga quyidagilar kiradi:

●	 tobora globallashib borayotgan jahon xo‘jaligida sodir bo‘layotgan ijtimoiy-iqtisodiy jarayonlar va 
ularning O‘zbekistonda mehnat migratsiyasi ko‘lami va ko‘rsatkichlariga ta’siri;

●	 mehnat migratsiyasini boshqarish va tartibga solish bo‘yicha xalqaro me’yoriy-huquqiy hujjatlarning 
talablari va ularga rioya qilish zarurati;

●	 mehnat migratsiyasining O‘zbekiston xalqaro imidjiga, obro‘y etiboriga, oriiy mamlakatlarning u bilan 
hamkorlik qilishga qiziqishning kuchayishiga ta’siri;

●	 mehnat migratsiyasining yaqin va uzoq kelajakda, uzoq kelajakka ustunlik bergan holda, O‘zbekiston 
milliy iqtisodiyotiga, uning asosiy makroiqtisodiy ko‘satkichlariga ta’siri;

●	 mehnat migratsiyasiningO‘zbekiston ijtimoiy taraqqiyotiga ta’siri;

●	 mehnat migratsiyasining mehnat migrantlari ijtimoiy-iqtisodiy hayotiga, madaniyatiga, dunyoqarashiga, 
kasbiy malakasiga, oilaviy hayotiga, kealajagiga, daromadlariga, bandligiga va shaxsiy hayotining 
boshqa muhim jihatlariga ta’siri.

Yuqorida keltirilgan jihatlarning har birini baholash va ularni integral ko‘rsatkich sifatida yagona maxrajga 
keltirish alohida mustaqil tadqiqot predmeti.

X U L O S A  V A  T A K L I F L A R  ( C O N C L U S I O N / R E C O M M E N D A T I O N S )
Mamlakatda izchil amalga oshirilayotgan keng ko‘lamli islohotlar ta’siri ostida Yangi O‘zbekistonda ijti­

moiy-iqtisodiy vaziyat keskin o‘zgardi, davlatning tashqi mehnat migratsiyasi siyosatida tub o‘zgartirishlar kiri­
tishga ham muhim zarurat, ham real imkoniyat paydo bo‘ldi. Muhtaram Prezidentimiz ilgari so‘rgan O‘zbekis­
tonni yanada rivojlantirish, uni rivojlangan 50 ta mamlakat qatoridan o‘rin olishiga erishish, aholining turmush 
farovonligini yuksaltirish, tadbirkorlikni rivojlantirish, bandlik darajasini oshirish, ta’lim sifatini takomillashtirish, 
kambag‘allikka barham berish, innovatsion iqtisodiyotni shakllantirish borasidagi tashabbuslarining hayotga 
tadbiq etish mehnat migratsiyasi masalalari bilan uzviy bog‘liq. O‘z navbatida, ushbu tashabbuslarning hayotga 
tadbiq etilishi muhojirlikda og‘ir sharoitlarda mehnat qilayotgan fuqorolarimizni ona yurtiga qaytishi uchun qulay 
sharoit, munosib ish haqi bilan ta’minlash uchun sharoit yaratish imkonini beradi. Buning uchun avvalo mehnat 
migrantlari muammosi O‘zbekiston ijtimoiy-iqtisodiy taraqqiyotining eng muhim, bugungi kun va kelajak nuqtayi 
nazaridan o‘z yechimini kutayotgan markaziy masalalaridan biri sifatida qaralmog‘i shart.

